
Nanamarika ny "Andron'ny tany" ireo mpilatsaka an-tsitrapo avy ao 
amin'ny Corps de la Paix miofana ao amin'ny toeram-piofanana ao Mantasoa 

sy ny mponina teo an-toerana ny zoma lasa teo. Nampiavaka ny hetsika ny 
fambolen-kazo manodidina ny sekoly CEG teo an-tànana niaraka tamin'ireo 

mpianatra, fanadiovana ny manodidina niaraka tamin'ireo ankizy madinika 

avy ao amin'ny Sekoly Fanabeazana Fototra ary fandokoana sarintanin'izao 
tontolo izao teo amin' ny rindrin'ny sekoly.  

 
Faly tokoa ireo ankizy nanatanteraka izany niaraka tamin'ireo mpilatsaka an-

tsitrapo Amerikana tao anatin'ny lalao sy fifaninanana. Amin'ny talata 3 May 
izao no anaovan'ireto tarika mpilatsaka an-tsitrapo vaovao ireto ny 

fianianany am-pahibemaso. 

Io andro zoma io ihany koa no nanamarihana ny faha-50 taonan'ny Corps de 
la Paix manerantany teto amintsika. Notolorana marim-pankasitrahana ireo 

fianakaviana miisa 140 mahery avy ao Mantasoa sy ny manodidina 

nampiantrano mpilatsaka an-tsitrapo mandritra ny fotoam-
piofanana.  Tafiditra ao anatin'ny fiofanana ataon'ireo mpilatsaka an-tsitrapo 

ny mipetraka amin'ny fianakaviana Malagasy mandritra ny herinandro 
maromaro hianaran'izy ireo sy hifehezany ao anatin'ny fotoana fohy ny 

fiteny sy fomba Malagasy alohan'ny hamonjeny ny toerana anendrena azy 
hiasa.  

 
Maharitra roa taona amin'ny ankapobeny ny faharetan'ny asa ataon'ny 

mpilatsaka an-tsitrapo tsirairay avy eto Madagasikara ao amin'ny sehatry ny 
fahasalaman'ny mponina, fianarana teny anglisy, tontolo iainana ary orinasa 

madinika sy salantsalany. 

 


